
570 DELEGASI DARI 22 NEGARA BERHIMPUN DI KUALA LUMPUR,
PERKUKUH MASA DEPAN KOPERASI KREDIT ASIA

KUALA LUMPUR, 11 September - Lebih 570 delegasi dari 22 negara berkumpul di
Kuala Lumpur sempena Asian Credit Union Forum (ACUF) 2026, menjadikan Malaysia
sebagai tumpuan perbincangan serantau mengenai masa depan, transformasi dan daya
tahan koperasi kredit Asia.

Forum bertemakan “Overcoming Unspoken Realities: The Transformation & Resilience
Era 2026” memberi tumpuan kepada cabaran semasa seperti pendigitalan perkhidmatan
kewangan, inflasi, ketidaktentuan ekonomi, perubahan keperluan anggota serta
pengukuhan tadbir urus dan pengurusan risiko.

Forum yang berlangsung di Berjaya Times Square ini dianjurkan oleh Association of
Asian Confederation of Credit Unions (ACCU) dengan kerjasama ANGKASA sebagai
tuan rumah.

Antara isu utama yang diketengahkan ialah pendigitalan perkhidmatan kewangan,
perkembangan teknologi, tekanan inflasi, ketidaktentuan ekonomi, perubahan keperluan
anggota serta pengukuhan tadbir urus dan pengurusan risiko.

Dalam ucapan perasmian, YBhg. Dato’ Sri Khairul Dzaimee bin Daud, Ketua Setiausaha
Kementerian Pembangunan Usahawan dan Koperasi (KUSKOP) berkata koperasi kredit
mempunyai peranan penting dalam memperluas akses pembiayaan kepada anggota,
khususnya golongan yang memerlukan sokongan kewangan bagi meningkatkan taraf
hidup dan mengembangkan aktiviti ekonomi.

Menurut beliau, koperasi kredit perlu bergerak seiring perubahan teknologi dan ekonomi
dengan memperkukuh inovasi, kecekapan operasi, tadbir urus serta pengurusan risiko,
tanpa mengetepikan prinsip asas koperasi yang mengutamakan kepentingan anggota.

“Kerajaan mahu melihat gerakan koperasi terus berkembang sebagai satu kekuatan
ekonomi yang berkualiti, berdaya tahan dan memberi impak yang lebih besar kepada
rakyat,” katanya.

Perkembangan positif gerakan koperasi turut dapat dilihat menerusi Statistik Koperasi
Malaysia 2025, apabila jumlah koperasi meningkat kepada 16,468 buah, berbanding
16,284 buah pada 2024.

Dalam pada itu, penglibatan aktif ANGKASA di peringkat antarabangsa melalui jaringan
seperti International Cooperative Alliance (ICA), ASEAN Co-operative Organization

(ACO) dan ACCU turut membuka ruang kepada Gerakan Koperasi Malaysia untuk
berkongsi kepakaran, mempelajari amalan terbaik serta memperluas kerjasama
serantau.

ANGKASA merupakan ahli International Cooperative Alliance (ICA) serta menerajui
ASEAN Co-operative Organization (ACO), yang kini merangkumi kesemua 11 negara
ASEAN dengan kekuatan lebih 300,000 koperasi.

Bagi sektor koperasi kredit, jaringan seperti Association of Asian Confederation of Credit
Unions (ACCU) menyediakan ruang strategik untuk institusi koperasi kredit berkongsi
pengalaman, kepakaran dan pendekatan terbaik dalam meningkatkan daya tahan serta
daya saing sektor.

Lebih menarik, penganjuran ACUF 2026 di Malaysia merupakan kali kelima negara ini
menjadi tuan rumah selepas edisi 2000, 2003, 2007 dan 2019.

Pengulangan Malaysia sebagai tuan rumah memperlihatkan keyakinan komuniti
koperasi antarabangsa terhadap keupayaan Gerakan Koperasi Malaysia serta
mengukuhkan kedudukan negara sebagai platform perbincangan dan kerjasama
koperasi di rantau Asia.

Penganjuran ini turut mencerminkan komitmen berterusan KUSKOP, ANGKASA dan
Gerakan Koperasi Malaysia untuk memperluas kerjasama antarabangsa serta
memastikan sektor koperasi kredit kekal relevan, berdaya tahan dan mampu memenuhi
keperluan anggota dalam era transformasi.

